
Grundarsteinur: KT
Samandráttur

Skal aðalmálið um eina víðskygda, nýskapandi og altjóðagjørda tjóð við KT sum drívmegi náast, skulu ítøkilig stig takast. 

Partmálini at røkka aðalmálinum eru, at KT skal vera við til at geva vinnuni kappingarfyrimunir og fortreytir fyri nýggjum vinnum, og at føroyingar skulu útbúgvast til vitanarvinnur. Tað almenna skal vera skynsamt og tænastuvent á støði við eina fyritøku í virknari kapping, og allir føroyingar skulu allastaðni og altíð hava atgongd til internetið við ríkiligari bandbreidd og til kappingarførar prísir. Tey fýra partmálini hanga saman sum eitt perluband. Tað ber ikki til at taka eina perlu ella eitt partmál úr ketuni, uttan at ketan slitnar. Eitt nú má undirstøðukervið bjóða fram tað, sum til eina og hvørja tíð krevst. Tað er ikki møguligt at røkka málinum, um fólk ikki hevur útbúgving, førleikar og skapandi evni. Vit røkka heldur ikki aðalamálinum, um KT-fyritøkurnar ikki eru førar fyri at bjóða fram tað, sum tørvur er á. Perlubandið er ein eind, har hvør perla hevur sína uppgávu.
Í vinnuni merkir tað, at serligir fyrimunir skulu bjóðast til útlendingar og føroyingar uttanlands við viðkomandi útbúgving, royndum og førleikum, so tey velja at koma til Føroyar at virka. Serligir fyrimunir skulu eisini skipast at gera tað áhugavert hjá útlendskum hátøkniligum fyritøkum at seta deildir og virksemi í verk í Føroyum. Bólkurin skjýtur eisini upp, at veita smærri fyritøkum stuðul til at seta starvsfólk til vitanarkrevjandi uppgávur.  Í skúlaverkinum sær bólkurin fyri sær at allir skúlar eru fluttir á internetið – vorðnir tykjuskúlar - skúlastovan, boð- og setningsbókin, bókasavnið, skúlagarðurin, próvtøkuhølini, lærarastovan og skúlastjórin er á internetinum. Lærarar eru úr øllum landinum og øllum heiminum. Næmingar hava nógv størri fakligt úrval. Til ber at fáa undirvísing bæði í Føroyum og uttanlands, frá fólkaskúla til masterstig, uttan at vera bundin at ávísum staði. 
Innan tað almenna merkir málið, at allar fyrisitingarligar tænastur hjá tí almenna skulu vera tøkar á internetinum, allar veitingar og mannagongdir í almennu fyrisitingini verða talgildar, og øll skulu hava eins góða atgongd til almennar dátur.  Undirstøðukervið skal vera bæði kaðalborið háferðarkervi og tráðleys kervi. Krav skal setast um háferðarkervi til ný- og umbyggingar og tráðleys kervi skulu dekka alt land- og sjóøkið. Allar skipanir í Føroyum “tosa” saman, uttan at ein skal nýta prentara ella knappaborð millum skipanirnar. Alt samskifti millum virki, stovnar, fyrisitingar og borgarar skal vera talgilt. Brúkarin skal síggja alt, sum er skrásett um seg, og hvør ið hevur ræðisrættin, og sær eisini, hvør nýtir upplýsingarnar. Høvuðs​reglan er, at allar upplýsingar eiga at vera tøkar, uttan at tær tilvitað eru eyðmerktar sum duldar.

KT-strategibólkurin er kunnigur við, at fortreytir og tørvur kunna broytast hjá tí einstaka og hjá vinn​uni. Komandi árini kann tøknin broytast munandi. Gera Føroyar av at hava ein virknan leiklut og at taka ímóti broytingum, røkka vit aðalmálinum betur og skjótari.

Við hesum bjóðar KT-strategibólkurin til opið og virkið orðaskifti um orðaði uppskot til mál og ítøkilig átøk at røkka málinum.

Aðalmálið byggir á grundhugsanina um, at:
· Víðskygni er avgerandi fyri alla menning, bæði tá ið ræður um at nýta skapandi evnini hjá tí einstaka, at síggja nýggjar møguleikar og at taka við altjóðagerðini.
· Nýskapan er avgerandi fyri búskaparliga framgongd og kappingarføri. Fyritreytir fyri nýskapan er útbúgvið fólk, umstøður at skapa, og eitt samspæl millum vinnu og skapandi umhvørvi. KT er ein sjálv​sagdur táttur í hesum.

· Altjóðagerðin er ein veruleiki, ið hevur vaksandi ávirkan á føroyska samfelagið. Hetta er ein møguleiki og ikki ein hóttan. Við KT lata vit upp dyrnar fyri inn- og útflutningi av bestu hugskotum, vørum, tænastum og talentum.

KT skal gera føroyska samfelagið búskaparliga og mentanarliga kappingarført við onnur lond, tá ið framtíðar starvsfólk velja sær starvsstað og bústað. Við KT skulu vit menna fjølbroytnið í búskapar​ligum og mentanarligum virðum í Føroyum, so at allir borgarar fáa frælsi at velja millum ymisk lívsvirði, eins og til ber í londum, sum vit samanbera okkum við.

KT skal vera við til at lyfta føroyska samfelagið frá ídnaðarsamfelagi til nýskapanarsamfelag. Dirvi krevst til at gagnnýta KT til fulnar, eisini tá ið KT er við til at gera stórar broytingar í samfelagnum. Talið á arbeiðsplássum í øðrum vinnum enn fiskivinnu og framleiðsluvinnu skal økjast almikið fyri at skapa rúm fyri einum nýggjum ættarliði av føroyingum, sum fáa betri livistøði, enn vit hava í dag.
Verður rætt atborið, fara hesi trý viðurskifti at stimbra hvørt annað í eini ringrás og fara at økja um ferðina í ringrásini. Í stuttum ber til at lýsa hetta við hesi mynd.
Mynd 1. Aðalmál

Bakgrund

Fyri at kunna orða eitt hóskandi aðalmál fyri KT, verða í hesum parti lýst ymisk viðurskifti í Føroyum, sum kunnu grundgeva fyri at seta í verk tiltøk til tess at náa hesum aðalmáli.

Hví eitt aðalmál fyri KT?
Vanliga fatanin í Føroyum er, at vit hava tikið risafet inn í framtíðina, og at vit eru á leið heimsins besta samfelag longu nú.

Umheimurin broytist og staðfestast má, at í løtuni eru vit eftirbátar á fleiri økjum.

Føroyska bruttjóðarúrtøkan (BTÚ) fyri hvønn íbúgva er væl lægri enn tilsvarandi tal fyri hvørt einstakt av hinum Norður​londunum. Hetta er eitt álvarsamt vandamál, tí at vit gerast lutfalsliga fátækari enn aðrir norðbúgvar.
Eitt annað vandamál er, at alt fleiri ungir føroyingar, sum fara í onnur lond í útbúgvingar​ørindum, koma ikki heim aftur. Í staðin seta teir búgv í londum, har búskapar​ligu møguleikarnir eru munandi betri. Teirra útbúgving og førleikar koma ikki tískil føroyska samfelagnum til gagns.

Eitt triðja vandamál er, at føroyskt vinnulív stendur fyri stórum avbjóðingum, og tørvurin á útbúnari arbeiðsmegi gerst sjónligari dag fyri dag.

Vit eiga ikki at geva okkum til tols við, at hetta er so.
Partmál

Strategibólkurin hevur orðað partmál um:

· KT í vinnuni

· KT í skúlaverkinum

· KT í tí almenna

· Undirstøðukervið

Í 2015 er internetið í breiðari merking ein natúrligur og berandi partur av øllum pørtum í vinnulívinum, so at:

· føroyskt vinnulív kann bjóða seg fram uttanlands og samstarva á jøvnum føti við altjóða fyritøkur.

· føroyskt vinnulív ger íløgur uttanlands, á sama hátt sum altjóða fyritøkur gera íløgur í Føroyum.
· starvsfólk búgva uttanlands og arbeiða í Føroyum.

· tað ber til at arbeiða fyri útlendskar fyritøkur og búgva í Føroyum.

· starvsfólk taka eftirútbúgvingar uttanlands, eitt nú sertifiseringar.

· tað ber til at hava partar av fyritøkuni liggjandi uttanlands.

· privatar fyritøkur fáa atgongd til allar almennar, føroyskar dátur, og dátutilfeingið verður gagnnýtt til nýggjar tænastur og vinnumøguleikar.

Soleiðis røkka vit málinum
Fleiri fólk við viðkomandi førleikum og royndum skulu búsetast í Føroyum

Serligar fyrimunir (Green Card) skulu gerast til útlendskar familjur við viðkomandi førleikum og royndum.

Ábyrgd: Innlendismálaráðið
Tíðarfreist: 2007

Kostnaður: Inntøkan verður størri enn útreiðslan, við at tað menniskjaliga tilfeingið verður víðkað.

Krevur nakað av umsitingarligari orku.

Nytta: Menniskjaliga tilfeingið verður víðkað til gagns fyri vinnu og samfelag sum heild við førleikum, arbeiðsorku, altjóða netverkum og øðrum.
Føroyingar heim aftur við viðkomandi førleikum og royndum
Serlig tilboð til føroyingar uttanlands, eitt nú ansingartrygd, bústaðartrygd og makastarvstrygd. Vit mugu gera alt vit kunnu!

Ábyrgd: Landsstýrismenninir innlendismálum og vinnumálum.
Tíðarfreist: 2008

Kostnaður: Inntøkan verður størri enn útreiðslan, við at menniskjaliga tilfeingið verður víðkað.

Krevur stóra, umsitingarliga orku av landi og kommunu.

Nytta: Menniskjaliga tilfeingið er avmarkað í Føroyum og verður víðkað til gagns fyri vinnu og samfelag sum heild við førleikum, arbeiðsorku, altjóða netverkum og øðrum.
At altjóðagera Føroyar

FAS-líknandi skipan til útlendskar, hátøkniligar fyritøkur at seta deildir á stovn í Føroyum.
Ábyrgd: Landsstýrismaðurin í vinnumálum
Tíðarfreist: 2009

Nytta: Skapar vinnuvirksemi í vinnugreinum við høgari virðisøking. Øktan eftirspurning eftir lærdum starvsfólki og avleiddari vitanarspjaðing umframt altjóða netverk.
Undirstøðukervi og tøkniligt umhvørvi

Føroyar skulu bjóða fram somikið gott undirstøðiskervi á landi og sjógvi og somikið gott tøkniligt umhvørvi, at altjóða fyritøkur ynskja at royna og vísa fram nýskapandi nýtsluskipanir.
Ábyrgd: Tvørgangandi verkætlan millum avvarandi landsstýrismenn og vinnuna.

Tíðarfreist: Talan er um áhaldandi virksemi, sum farast kann undir beinanvegin.

Kostnaður: Hetta ger vinnan sjálv av. Tað almenna kann stuðla í tann mun, tað verður mett hóskandi.

Nytta: Altjóðagerð.


Verkætlanarleiðsla

Verkætlanarleiðsla skal mennast í øllum skúlaverkinum fyri at føroyingar kunna stjórna stórum føroyskum verkætlanum og hava serfrøðina um hendi, so at teir fáa førleikar til at stjórna verkætlanum uttanlands.
Ábyrgd: Landsstýrismaðurin í mentamálum.

Tíðarfreist: Talan er um áhaldandi virksemi, sum farast kann undir beinanvegin.

Kostnaður: Í miðal eingin kostnaður, av tí at talan er um at gera kostnaðir, sum eru fjaldir sjónligir.
Nytta: Við verkætlanarleiðslu verða færri seinkingar og dýrkanir av verkætlanum, og trygd verður fingin fyri, at væleydnaðar verkætlanir kunna endurtakast. Umframt fortreytir fyri betri frammanundan at síggja tíðarkrøv og kostnaðir til framtíðar verkætlanir.
Gera føroyskar fyritøkur vitanartungar

Flestu fyritøkur í Føroyum eru smáar og hava tí trupult við at nýta vitan til at styrkja kappingarførið. Ein háttur at bøta um hetta er at gera tað lættari hjá smærri fyritøkum at úvega og halda fast um starvsfólk til vitanarkrevjandi uppgávur. Hetta gerst við at veita smærri fyritøkum beinleiðis stuðul ella skattalætta sum ískoyti í til dømis trý ár.

Ábyrgd: Landsstýrismaðurin í fíggjarmálum.

Tíðarfreist: 2007.

Kostnaður: Leysliga mett er talan um stuðul ella skattalætta til um 100-150 starvsfólk um árið.

Nytta: Kappingarførið hjá vinnuni verður styrkt.
Tryggja strategiskar eindir, sum spyrja eftir føroyskari serfrøði
At Føroyar til eina og hvørja tíð hava minst tríggjar, týðandi KT-eindir í Føroyum, so at peningaliga savnanin av KT-virkseminum endar í Føroyum.
Ábyrgd: Landsstýrismaðurin í vinnumálum.

Tíðarfreist: Áhaldandi tilgongd.

Kostnaður: Hugburður.

Nytta: Fortreytir fyri vitanartungar, føroyskar fyritøkur.

Grundað á niðurstøðurnar hjá visjónsbólkinum fyri úbúgving, hevur bólkurin gjørt av at útgreina neyvari mál fyri tær útbúgvingar, sum eru neyðugar fyri at kunna røkka málinum um øktar kappingar​fyrimunir til føroyskar vitanarvinnur.

KT gevur góðar møguleikar fyri at leggja frálæruna um, frá einvegis undirvísing til virkna innlæring.

Við at fara eitt stig longri til ein veruligan tykjuskúla, tað er at nýta KT til alla frálæru, próvtøkur og annað virksemi innan skúlagátt, fáa allir føroyingar atgongd til virkna innlæring allastaðni, óheft av tíð og stað.

Mælt verður tí til, at í 2015 eru allir skúlar fluttir á internetið í breiðari merking – vorðnir tykjuskúlar – við at:

· allir næmingar og lærarar hava fullgott undirstøðukervi, góða útgerð, samvirkið (interaktivt) frálærutilfar og førleikar til KT-styðjaða undirvísing.

· allar funkur í skúlaverkinum eru tøkar á internetinum, tað verði seg m.a. skúlastovan, boð- og setningsbókin, bókasavnið, skúlagarðurin, próvtøkuhølini, lærarastovan og skúlastjórin.

· skúlaflokkar eru samansettir eftir førleika heldur enn eftir bústaði. Flokkar ella bólkar eru samansettir við næmingum úr eitt nú Havn, Klaksvík, Svínoy, Sumba, Aberdeen og Randers.

· lærarahópurin er eins og næmingahópurin heldur ikki samansettur eftir bústaði. Lærarar eru úr øllum landinum og øllum heiminum. Føroyingar undirvísa í føroyskum máli og føroyskum viðurskiftum, eingilskmenn undirvísa í enskum máli og enskum viðurskiftum.

· næmingar hava nógv størri fakligt úrval, og møguleiki er at samskipa útbúgvingar eftir nýggjum leistum. Til ber at fáa undirvísing bæði í Føroyum og uttanlands, frá fólkaskúla til masterstig, uttan at vera bundin at ávísum staði.

· samvirkið, føroyskt frálærutilfar finst í ríkiligt mát. Samvirkið, útlendskt frálærutilfar verður eisini nógv nýtt.

Mynd: Tykjuskúlin

Vísandi til visjónsbólkin í útbúgvingarmálum, tekur bólkurin undir við niðurstøðunum, men metir tó, at takast skulu fleiri stig, um vit skulu fremja visjónina um at økja um førleikarnar hjá komandi ungfólki til at kunna virka í vitanarkrevjandi vinnum í Føroyum.
Fortreytir fyri at fremja visjónina og partsmálini um KT í skúlaverkinum eru fylgjandi:

· Í minsta lagi 12 ára skúlagongd.
· Dagligt samstarv við útlendskar lærustovnar á øllum økjum – til dømis við vinaflokkaskipan millum føroyskar og útlendskar skúlar – við felags undirvísing.

· Øll frálæra skal fara fram eftir einum felags leisti fyri talgildað frálæru.

· Størri dentur skal verða lagdur á at býta næmingar upp eftir førleika.

· Enska málið skal raðfestast eins frammarlaga sum føroyska málið.

Soleiðis røkka vit málinum
Økja um førleikarnar hjá lærarum

Einans fólk við BSc prógvi ella hægri útbúgving undirvísa 1.-5. flokki.

Einans fólk við MSc prógvi ella hægri útbúgving undirvísa 6.-12. flokki.

Læraraskúlin hevur talgildað undirvísing.

Allir nýútbúnir lærarar hava førleika til talgildað undirvísing.

Læraraskúlin veitir førleikagevandi frálæru til aðrar yrkisbólkar enn fólkaskúlalærarar.

Ábyrgd: Landsstýrismaðurin í mentamálum

Tíðarfreist: 2008

Kostnaður: Um 12 mió. kr. í íløgu og 3 mió. kr. í meirrakstri um árið.

Nytta: Fortreytir fyri at broyta skúlaverkið.

Altjóða universitet í Føroyum

Universitetið má grundast á natúrligu kappingarfyrimunirnar í Føroyum í mun til onnur lond. Natúrlig økir í hesum sambandi eru havtøkni og havfrøði annars.

Málið er at taka upp 1.000 nýggj lesandi árliga. Flestu teirra verða ikki-føroyingar.

Tíðarfreist: Farast skal undir fyrireikingarnar í 2007, og fyrstu lesandi byrja í 2009.
Kostnaður: Universitetið kann lutvíst verða fíggjað yvir Løgtingsins fíggjarlóg, lutvíst við nýtslugjaldi og lutvíst við stuðli til granskingarverkætlanir. Mett verður, at kostnaðurin við 5.000 lesandi verður um 300-500 mió. kr. árliga í rakstri.

Nytta: Økja kappingarførið.

Vælferðartænastur hava stóran týdning í einum samfelagi við vitanarkrevjandi vinnum. Fyri at fáa góð starvs​fólk at støðast í Føroyum, krevst, at allar tænastur hjá tí almenna, bæði vælferðartænastur og fyrsitingarligar tænastur, eru minst líka góðar ella betri enn í teimum londum, sum vit kappast við. Við støði í hesum eigur tað almenna at leggja dent á at dagføra allar almennar vælferðartænastur og fyrisitingarligar tænastur, so at vit verða javnsterk við hini Norðurlondini.

Bólkurin hevur serliga umrøtt týdningin av, at almenna fyrisitingin verður talgildað. Grundhugsanin er, at almennir stovnar taka sær av sínum kjarnuvirksemi og útveita alt avleitt virksemi, sum ikki natúrliga hoyrir til tað almenna. Hetta fyri at almenna fyrisitingin skal veita kappingarførar tænastur til føroyska samfelagið. Mannagongdir og skipanir hjá tí almenna verða lagaðar til altjóða standardir fyri almenna fyrisiting, so at almennu Føroyar kunnu samanmetast við aðrar tjóðir.

Almenn fyrisiting í núverandi líki skal verða ósjónlig fyri føroyingum í 2015, so at ikki sæst munur á, hvørt talan er um almenna ella privata tænastu. Kravið er, at tað almenna veitir eins góða tænastur sum ein privat fyritøka í kapping.

Soleiðis røkka vit málunum
Fyrisitingarligar tænastur á internetið

Allar fyrisitingarligar tænastur hjá tí almenna gerast tøkar á internetinum.

Allar veitingar og mannagongdir í almennu fyrisitingini verða talgildar og atkomuligar hjá borgaranum á einfaldan hátt. Gjørd verður ein felags heimasíða fyri almenna fyrisiting, vend móti borgarum og virkjum: www.fo.fo.
Serligt fyrilit verður tikið fyri fólki við breki, eitt nú fyri blindum. Tey, sum ikki nýta tøkni, fáa hjálp til at avgreiða samskifti sítt við almennu stovnarnar á heimstaðnum.

Ábyrgd: Ein tvørgangandi verkætlan hjá tí almenna, har løgmaður skipar fyri í samráði við øll stjórnar​ráðini, allar almennar stovnar, kommunur og almennir grunnar at veita talgildar tænastur frá www.fo.fo.
Tíðarfreist: 2007 og áhaldandi arbeiðsgongd.

Kostnaður: Roknast má við, at serskildi KT-kostnaðurin verður nógvur, men sparingar í manna​gongdum og tískil ársverkum eigur at falla samsvarandi. Fyrstu tvey-trý árini verður helst tørvur á at seta um leið 10-15 mió kr. av árliga hjá tí almenna.

Nytta: Einfaldari og munadyggari fyrisiting, betri tænasta til borgarar og virkir, við tað at almennar tænastur verða gjørdar einfaldar og atkomiligar allastaðni og altíð – frá nærmasta miðli.

KT-útbjóðing
Menning og rakstur av KT hjá tí almenna verður útboðið í fríari kapping millum tænastufyritøkur, ið mentar eru at gera arbeiðið.

Tað almenna letur heilar fyrisitingarligar uppgávur út til tænastufyritøkur, sum síðan hava ábyrgd av at útvega KT-skipanir til endamálið. Hetta vil loysa tað almenna frá at hava beinleiðis KT-ábyrgd í sambandi við hesar tænastuveitingar.

Allir almennir dátugrunnar við dátum av almennum týdningi verða útbodnir, so at fult gagn fæst burtur úr almennum dátum. Hetta merkir, at tað almenna ikki skal eiga hesar dátur, men einans tryggja, at øll hava eins góða atgongd til teirra.

Ábyrgd: Landsstýrismaðurin í vinnumálum og avvarandi landsstýrismenn.
Tíðarætlan: 2008

Kostnaður: Frígevur orku hjá tí almenna.

Nytta: Skynsamari umsiting og betri tænastu til borgara og vinnu.

Spíraverkætlanir at gagnnýta KT
At tað almenna skapar fortreytir fyri fyrimyndarligari gagnnýtslu av KT og setir í verk minst tvær nýskapandi verkætlanir um árið í samstarvi við privatar tænastufyritøkur.

Tað almenna velur út øki, har broytingar skulu gerast. Dømir um verkætlanir eru at finna á skúlaøkinum, vælferðarøkinum, skatta- og avgjaldsøkinum, samskiftis- og fíggjarkervistænastuøkinum umframt á øðrum økjum eisini.

Ábyrgd: Landsstýrismaðurin í vinnumálum, avvarandi landsstýrismenn, kommunur, vinna og fleiri.
Tíðarætlan: Farið eigur at vera undir at fyrireika eina skipan í 2007, soleiðis at fyrsta verkætlanin kann setast í verk í 2008.

Kostnaður: 10-25 mió. kr. um árið.
Nytta.: Menning av tænastu til borgaran og menning av útflutningsførleikanum hjá KT-vinnuni.

Altjóða verkætlanir

At tað almenna – saman við føroyskum vinnufyritøkum – er við í altjóða verkætlanum, eitt nú 7. rammu​verk​ætlanini hjá ES
Ábyrgd: Landsstýrismaðurin í mentamálum og avvarandi landsstýrismenn og vinna.

Tíðarætlan: 2007.

Kostnaður: Tað almenna skal rinda sín part av verkætlanunum sambært ES-reglum um 7. rammuverk​ætlanina. Í miðal er hetta gjald minst 50%.
Nytta: Altjóðagerð, stimbran av føroyskari gransking og vitanarvinnu.

[image: image9.jpg]
Bólkurin hevur arbeitt við undirstøðiskervinum í breiðum týdningi. Sostatt eru mál sett fyri:

· Samskiftiskervið innanlands og uttanlands

· Samskipan av dátum við felags dátubygnaði

· KT-trygd

Í 2015 er alt undirstøðukervið í Føroyum bygt soleiðis, at internetið í breiðari merking er ein natúrligur og berandi partur av gerandislívinum, har:
hvør einstakur føroyingur til eina og hvørja tíð hevur internetið tøkt við ríkiligari bandbreidd og við fastprísskipan (flat-rate) á sjógvi og á landi

Føroyar skulu hava ríkiligt av tryggum og dagførdum, altjóða fjarskiftissambondum og vera depil fyri altjóða fjarskiftissambond í Norðuratlantarhavi til kappingarføran kostnað.

Mynd: Tøknilig gongd – 2015

Internet – allastaðni og altíð

Allir føroyingar skulu allastaðni og altíð hava atgongd til internetið, við ríkiligari bandbreidd og fyri ein bíðligan penga. Kaðalborið fipurháferðarkervi skal gerast til allar bygningar í Føroyum. Hetta skal setast sum krav til ný- og umbyggingar.

Ábyrgd: Vinnan

Tíðarætlan: 2012

Kostnaður: 300-400 mió. kr.

Nytta: Fortreyt fyri nýggjum, talgildum tænastum, og tískil fortreyt fyri øktum kappingarføri.

Tráðleys háferðarkervi – land- og sjóøkið

Tráðleys háferðarkervi dekka alt land- og sjóøkið í Føroyum.

Ábyrgd: Vinnan

Tíðarætlan: 2012

Kostnaður: Eingin meting gjørd.

Nytta: Fortreyt fyri øktum kappingarføri.

Trý uttanlandssambond

Í minsta lagi trý kervissambond skulu verða millum Føroyar og útlandið.
Ábyrgd: Vinnan og landsstýrismaðurin í vinnumálum.

Kostnaður: Leysliga mett til 150 mió. kr.

Nytta: Full veitingartrygd.

Kappingarføran kostnað á uttanlandssambandinum

Kostnaðurin skal ikki vera hægri enn kostnaðurin á uttanlandssambandinum millum Evropa og USA.

Ábyrgd: Vinnan og landsstýrismaðurin í vinnumálum.

Tíðarfreist: 2008

Kostaður: Nýtslukostnaður skal lækka í mun til verandi kostnað.
Nytta: Kappingarføri

Alt tað almenna skal hava háferðarkervi

Allir almennir stovnar, skúlar og tílíkt skulu hava háferðarkervi.

Ábyrgd: Avvarandi landsstýrismenn og kommunur.

Tíðarætlan: Beinanvegin, og uppstiging skal gerast á hvørjum ári.

Kostnaður: Dømi: Íbinding til skúlar og stovnar um 1 mió. kr. ( 2/2 Mb). Síðan árliga 1 mió. kr. til uppstigan av háferðarkervi. Rakstur um 1,2 mió. kr. árliga.

Nytta: Fortreyt fyri tykjuskúlanum og at tænasta til brúkaran gerst betri.

Skatting av interneti

Skattareglurnar skulu stimbra útbreiðsluna av breiðbandi, við at t.d. arbeiðsgevarar gjalda alt ella part av breiðbandssambandinum hjá starvsfólki, uttan at tað verður roknað sum skattskyldug inntøka.

Ábyrgd: Landsstýrismaðurin í fíggjarmálum.
Tíðarfreist: 2007.

Kostnaður: Óivað kostnaðarneutralt, av tí at skattaumsitingin av núverandi reglum er kostnaðarmikil at eftirkanna.

Nytta: Økt útbreiðsla av breiðbandi í Føroyum.

Dátusamskipan 

Allar skipanir í Føroyum “tosa” saman, uttan at ein skal nýta prentara ella knappaborð millum skipanir. Alt samskifti millum virki, stovnar, fyrisitingar og borgarar verður talgilt. Brúkarin kann síggja alt, sum er skrásett um hann, og hvør ið hevur ræðisrættin, og hann kann eisini síggja, hvør nýtir upplýsingarnar. Høvuðs​reglan er, at allar upplýsingar eiga at vera tøkar, uttan at tær tilvitað eru eyðmerktar sum duldar.

Forum skal vera fyri elektroniskt samskifti, ið skal gera standardiseringarbeiði soleiðis at skipast kann fyri felags dátubygnaði í Føroyum í sam​svari við altjóða standardir. Við hesum kann alt samskifti millum virkir, stovnar, fyrisitingar og borgarar verður talgilt. 
Tørvur er bert á, at lata dátur eina ferð.
Ábyrgd: Vinnan og landsstýrismaðurin í vinnumálum.

Kostnaður: 1-3 ársverk

Nytta: Tørvur er bert á at lata dátur eina ferð.

Felags reglur um KT-trygd og nýtslu av persónsupplýsingum
Ábyrgd: landsstýrismaðurin í vinnumálum.

Tíðarætlan: 2007.

Kostnaður: Innbygt í kostnaðir av KT-verkætlanum.

Nytta: Einsrættað og einsháttað krøv skapa tryggleika, sum er fortreyt fyri øktari gagnnýtslu av KT.

Ábyrgd: Landsstýrismaðurin í innlendismálum.

Tíðarætlan: 2007

Kostnaður: Krevur ávísa umsitingarliga orku at broyta núverandi lóggávu.

Nytta: Kappingarføri.

Elektrónisk undirskrift

Elektrónisk undirskrift skal standa øllum í boði, og hon skal vera eins álítandi sum ein hondskrivað undirskrift.

Ábyrgd: Landsstýrismaðurin í vinnumálum og vinnan.

Tíðarfreist: 2007

Kostnaður: Leyslig meting er um leið 2 mió. kr.

Nytta: Elektronisk undirskrift tryggjar talgilt samskifti millum borgarar, fyritøkur og tað almenna.

Aðalmál





Í 2015 er føroyska tjóðin ein víðskygd, nýskapandi og altjóðagjørd tjóð, har KT er drívmegin í okkara búskaparliga og mentanarliga kappingarføri mótvegis umheiminum.











Nøkur hagtøl um Føroyar


BTÚ er lágt


Føroyar hava lægstu tjóðarinntøku fyri hvønn íbúgva sammett við granna�londini. Í Danmark er inntøkan 19% hægri, í Íslandi 28% og í Noregi er hon 55% hægri enn í Føroyum. Á heims�listanum fyri 2006 liggja Føroyar á 20. plássi í tøkari bruttotjóðarúrtøku.





Breiðbandsútbreiðslan er ov lítil


Í juni 2006 var útbreiðslan av breið�bandi í Føroyum 16,7 fyri hvørjar 100 íbúgvar. Í Norðurlondunum er talið hægst í Danmark 29,3 og lægst í Svøríki 22,7 (Áland og Grønland eru ikki við í hagtølunum). Føroyar liggja sostatt væl aftan fyri hini Norðurlond�ini. Á heimslistanum eru Føroyar nr. 18 í útbreiðslu av breið�bandi.





Ongar hægri KT-útbúgvingar


Í løtuni eru ongar førleikagevandi KT-útbúgvingar í Føroyum.





KT-vinnan er lítil


Føroyska KT-vinnan er um leið 1,9% av privatu vinnuni, og umleið 0,9% av BTÚ í Føroyum. Í Finnlandi er KT-vinnan 9,4 % av privatu vinnuni, svarandi til 4-5 ferðir ta føroysku KT-vinnuna.

Altjóðagerð

KT í vinnuni


KT skal vera við til at geva vinnuni kappingarfyrimunir og fortreytir fyri nýggjum vinnum.





















































KT í skúlaverkinum





At útbúgva føroyingar til vitanarvinnur


















































KT í tí almenna


Tað almenna skal vera skynsamt og tænastuvent á støði við eina fyritøku í virknari kapping





KT- undirstøðukervi





Allir føroyingar skulu allastaðni og altíð hava atgongd til internetið við ríkiligari bandbreidd og til kappingarførar prísir.

